
Beynəlxalq reytinq agentliklərinin 
proqnozları da bir daha təsdiqləyir ki, 
Azərbaycan artıq iqtisadi cəhətdən azad 
ölkədir. Respublikada əlverişli biznes, 
investisiya mühiti mövcuddur. Eyni 
zamanda, hökumət vergi gəlirlərində 
və kapital xərclərində, habelə milli 
valyutanın məzənnəsi ilə bağlı təsirli 
nizamlayıcı addımlar atmaqla mövcud 
valyuta ehtiyatlarının azalmasının 

qarşısını alır. Bu, eyni zamanda, liberal 
iqtisadi islahatların, düşünülən, elmi 
əsaslara malik inkişaf konsepsiyasının 
həyata keçirilməsi, siyasi iradə 
nəticəsində gerçəkləşir və bütün bunlar 
dövlətimizin dünyanın inkişaf etmiş 
ölkələri səviyyəsinə çatmaq əzmindən, 
Azərbaycanın uğurlu gələcəyindən 
xəbər verir.

Ölkəmizdə iqtisadi islahatların 
həyata keçirilməsində Avropa 
Yenidənqurma və İnkişaf Bankı 
(AYİB) da fəal iştirak edir. Azərbaycan 
Prezidenti İlham Əliyev çıxışlarının 
birində bununla bağlı deyir: “Avropa 
Yenidənqurma və İnkişaf Bankının 
Azərbaycana göstərdiyi diqqətə görə, 
bu maliyyə qurumuna minnətdarlığımı 
ifadə etmək istərdim. Düşünürəm 
ki, demək olar son 30 ildə biz çox 
güclü tərəfdaşlıq əlaqələri qurmuşuq. 
Bank ölkənin transformasiyasında, 
iqtisadiyyatımızın şaxələndirilməsində 
bizi dəstəkləyib. Bizim 3 milyard 
avrodan çox məbləğdə layihələrimizin 
maliyyələşdirilməsi faktı bunu açıq-
aşkar nümayiş etdirir. Hazırda bu 
portfelin yarısının özəl sektora yönəlmiş 

vəsait olması da mühüm əhəmiyyət 
kəsb edir. Bu da əməkdaşlığımızın 
yaxşı göstəricisidir”.

AYİB tərəfindən son illərdə 
Azərbaycan rəhbərliyinin iradəsi ilə 
həyata keçirilən islahatların müsbət 
nəticələri ölkəmiz tərəfindən daim 
yüksək qiymətləndirilib, respublikamızda 
karbohidrogen hasilatından əldə 
edilən gəlirlərin iqtisadiyyatın digər 

sektorlarına yönəldilməsi nəticəsində 
iqtisadi şaxələnmənin gücləndiyi 
və özəl sektorun ümumi inkişafının 
əsas prioritetlərdən birinə çevrildiyi 
vurğulanıb. AYİB rəhbərliyinin, eyni 
zamanda, Azərbaycanın maliyyə 
sektorunda həyata keçirdiyi islahatlar 
sayəsində müşahidə olunan sabitlik də 
nəzərdən qaçmayıb, kreditləşmə və 
əmanətlərin həcmində dollarlaşmanın 
azalması müsbət tendensiya kimi 
vurğulanıb. 

Qeyd edək ki, bu gün bank tərəfindən 
respublikamızda bərpaolunan enerji 
üzrə müvafiq layihələrin reallaşdırılması 
istiqamətində tədbirlər həyata keçirilir, 
torpaq sahələrinin ayrılması, elektrik 
enerjisinin satınalınması, elektrik 
stansiyalarının elektrik enerjisi 
şəbəkəsinə qoşulması və digər 
müqavilələrin hazırlanması işləri görülür. 

AYİB-nin Azərbaycana xüsusi 
marağı, heç də təsadüfi deyil. Bu, bir 
tərəfdən, ölkəmizdə iqtisadi islahatların 
davamlı xarakter daşıması, əlverişli 
investisiya mühitinin yaradılması ilə 
bağlıdırsa, digər tərəfdən, maliyyə 
sektorunda yeniləşmənin müsbət 

nəticələri ilə əlaqədardır. Xatırladaq ki, 
AYİB açıqladığı son hesabatına əsasən, 
Azərbaycanda ölkə rəhbərliyinin iradəsi 
ilə həyata keçirilən islahatların müsbət 
nəticələri vurğulanıb, inkişafı şərtləndirən 
amillər qeyd edilib, gələcək dövr üçün 
proqnozlaşdırılan pozitiv perspektivlər 
əks olunub.

Hesabatda son illər ölkədə 
karbohidrogen hasilatından əldə 
edilən gəlirlərin iqtisadiyyatın 
digər sektorlarına yönəldilməsinin 
Azərbaycanda iqtisadi şaxələndirməni 
gücləndirdiyi və özəl sektorun ümumi 
inkişafın əsas prioritetlərdən birinə 
çevrildiyi vurğulanıb. Eyni zamanda, 
həmin sənəddə maliyyə sektorunda 
aparılan islahatlar nəticəsində vergi 

yükünün azaldılması, mikro, kiçik və orta 
sahibkarlığın inkişafının dəstəklənməsi 
xüsusi qeyd edilib.

Xatırladaq ki, AYİB tərəfindən 
indiyədək Azərbaycan iqtisadiyyatına 
181 layihə üzrə 3,7 milyard avroya 
yaxın investisiya yatırılıb. AYİB-lə birgə 
layihələrin icrası ilə ölkəmizdə müxtəlif 
sahələrdə qabaqcıl təcrübənin, müasir 
texnologiyaların və innovasiyaların 
tətbiqi genişləndirilib. 

AYİB-in “Strateji və Kapital Çərçivəsi 
2021-2025” sənədində əks olunmuş 
məqsədlər Azərbaycan iqtisadiyyatı üçün 
müəyyənləşdirilmiş hədəflərlə uyğunluq 
təşkil edir. Bu, Azərbaycan və AYİB 
arasında yeni əməkdaşlıq istiqamətləri 
üçün möhkəm əsas yaradır.

Yeri gəlmişkən, Azərbaycanın 
dövlət şirkətlərinin AYİB tərəfindən 
maliyyələşdirilən infrastruktur 
layihələrinin demək olar ki, hamısı 
tamamlanıb. Bankın enerji layihələrinə, 
xüsusilə Cənub Qaz Dəhlizinə (CQD), 
onun 1 milyard avro məbləğində 
maliyyələşdirilmiş sonuncu hissəsi olan 
TAP-a verdiyi dəstək də mühüm önəm 
daşıyıb. 

AYİB prezidenti Odil Reno-Bassonun 
sentyabrın 12-də Azərbaycana işgüzar 
səfəri çərçivəsində keçirilən görüşlərdə 
də bütün bunlar barədə ətraflı bəhs 
olunub. Energetika Nazirliyində AYİB 
prezidentinin rəhbərlik etdiyi nümayəndə 
heyəti ilə reallaşan tədbirdə bu maliyyə 
qurumu ilə uzunmüddətli və geniş 
əməkdaşlıqda mühüm rol oynayan 
enerji sektorunda gerçəkləşdirilən 
və planlaşdırılan layihələr, həmçinin 
yeni tərəfdaşlıq imkanları yüksək 
dəyərləndirilib.

Energetika naziri Pərviz Şahbazov 
AYİB ilə əməkdaşlığın inkişafını 
qlobal enerji gündəliyinin prioritetləri 
çərçivəsində nəzərdən keçirərək, 
bankın CQD-nin genişləndirilməsi 

prosesində iştirakının vacibliyini bildirib. 
Azərbaycan ilə Avropa İttifaqı arasında 
enerji sahəsində Strateji Tərəfdaşlığa 
dair Anlaşma Memorandumunun 
imzalanmasının layihənin genişləndiril
məsi üçün əsas yaratdığını vurğulayan 
nazir 10-dan çox ölkənin respublikamızla 
təbii qaz tədarükündə tərəfdaşlıqda 
maraqlı olduğunu deyib. Pərviz 
Şahbazov, həmçinin zəngin təbii qaz 
resurslarının hasil edilərək, daha böyük 
həcmlərdə Avropa ölkələrinə nəqli üçün 
CQD-yə maliyyə dəstəyinin zəruriliyini 
söyləyib: “Cənub Qaz Dəhlizinin maliy
yələşdirilməsi enerji keçidinə kömək 
edəcək. Bu, daha çox təbii qazın təda
rükü ilə enerji böhranının nəticəsi olan 
kömürə qayıdışın qarşısını alacaq. Eyni 
zamanda, hidrogenin nəqli nümunəsində 
CQD-nin resurs mənbələri şaxələnəcək”.

Hazırda Azərbaycan və AYİB 
arasında əlaqələr bir çox sahələrdə, 
o cümlədən enerji sektorunda uğurla 
inkişaf edir. Bank elektroenergetika, 
bərpaolunan enerji və enerji səmərəliliyi 
istiqamətində qarşıya qoyulmuş 
vəzifələrin reallaşdırılması üzrə gələcək 
əməkdaşlıq perspektivlərini, maliyyə 

dəstəyi ilə həyata keçirilən layihələrin 
icra vəziyyətini daim diqqətdə saxlayır. 

Yuxarıda xatırlatdığımız görüşdə 
AYİB-nin Qaradağ Günəş Elektrik 
Stansiyası və Xızı-Abşeron Külək 
Elektrik Stansiyasının inkişafına dəstəyi 
də yüksək qiymətləndirilib. 

Bərpa olunan enerji hərraclarının 
keçirilməsinə, kiçikmiqyaslı bərpa 
olunan enerji layihələri üçün lazımi 
normativ çərçivənin tətbiqinə və Enerji 
Məsələlərini Tənzimləmə Agentliyinin 
fəaliyyətinə dəstəklə bağlı layihələrin 
gedişatı da görüşdə nəzərdən keçirilib. 
Həmçinin elektroenergetika sektorunda 
aşağı karbonlu həll yolları, Şərqi 
Avropa Enerji Səmərəliliyi və Ətraf 
Mühit üzrə Tərəfdaşlıq (E5P) proqramı 

üzrə əməkdaşlıq çərçivəsində atılacaq 
addımlar müzakirə edilib. 

Bildirilib ki, Azərbaycanda bərpa 
olunan enerji sahəsində daha iri 
istehsal güclərinin yaradılması və 
Xəzər dənizində ilkin mərhələdə 6 min 
meqavatlıq layihələrin reallaşdırılması 
ilə bağlı planlar şəbəkənin 
təkmilləşdirilməsini aktuallaşdırır və bu, 
bərpa olunan enerji sektorunun gələcək 
inkişafı üçün əsas şərtlərdəndir.

Qeyd edək ki, Energetika Nazirliyi 
ilə AYİB elektroenergetika sektorunun 
inkişafına texniki dəstəyə dair 
Anlaşma Memorandumu imzalamağı 
planlaşdırır. Sənəd bərpa olunan enerji, 
enerji səmərəliliyi, aşağı karbonlu 
elektroenergetika sektorunun inkişafı, 
metan emissiyalarının azaldılması və 
hidrogen texnologiyaları daxil olmaqla 
yeni əməkdaşlıq gündəliyini əhatə edir.

Yeri gəlmişkən, bu il mayın 12-də 
AYİB-nin “Yaşıl proqram”ı çərçivəsində 
Gəncə şəhərində “Bərk məişət 
tullantılarının idarə edilməsi” layihəsinin 
maliyyələşdirilməsi üzrə kredit 
ayrılmasına dair Azərbaycan Hökuməti 
ilə müqavilə imzalanıb. 

Kredit sazişinin şərtlərinə 
əsasən, “Bərk məişət tullantılarının 
idarə edilməsi” layihəsi iki mərhələ 
üzrə həyata keçiriləcək. İlkin 
mərhələdə ayrılmış kredit tullantıların 
“ağıllı” toplanması və marşrutun 
optimallaşdırılması sistemlərinin 
tətbiqinə sərf olunacaq. Yeni konteyner 
növləri, mövcud tullantı parkının 
təkmilləşdirilməsi və daha “yaşıl” 
nəqliyyat vasitələrinin tətbiqi şəhərin 
kommunal xidmətlərində karbon izinin 
əhəmiyyətli dərəcədə azalmasına imkan 
verəcək. 

Növbəti mərhələdə isə müasir 
regional sanitar poliqonun tikintisi 
ilə bərk məişət tullantılarının 
təkmilləşdirilməsinin başa çatdırılması 

nəzərdə tutulur. Tullantıların toplanması 
xidmətlərinin əhatə dairəsinin artırılması 
və genişləndirilməsi tullantıların 
nəzarətsiz yandırılmasını minimuma 
endirəcək, həmçinin kommunal 
xidmət sahəsi işçilərinin iş şəraitinin 
yaxşılaşdırılmasını təmin edəcək.

AYİB hazırda beynəlxalq ticarətə 
kömək edən yerli özəl bankları da 
maliyyələşdirir. Eyni zamanda, “yaşıl” və 
inklüziv maliyyələşmə vasitəsilə mikro, 
kiçik və orta müəssisələri dəstəkləyir. 
“Biz Azərbaycanda normativ-hüquqi 
bazanın təkmilləşdirilməsini fəal şəkildə 
dəstəkləyirik. Biz həm də məsləhət 
dəstəyi vasitəsilə tərəfdaşlarımızın 
daxili potensialının gücləndirilməsində 
iştirak edirik. Biz Azərbaycanın 
maliyyə infrastrukturunun ən mühüm 
elementlərini dəstəkləməyə, korporativ 
idarəetmənin təkmilləşdirilməsinə, 
eləcə də müvafiq maraqlı tərəflər tələb 
edərsə, özəlləşdirməyə kömək etməyə 
hazırıq”, - deyə AYİB-in prezidenti 
bildirib.

V.BAYRAMOV, 
“Xalq qəzeti” 

Azərbaycan ilə AYİB arasında 
əməkdaşlıq əlaqələri genişlənir

Azərbaycanın sosial-iqtisadi sahələrdə əldə etdiyi uğurlar, eləcə də 
ölkədə həyata keçirilən iqtisadi islahatlar, rəqabətədavamlı, innovativ 
iqtisadi sistemin formalaşdırılması istiqamətində atılan ardıcıl addım-
lar dünyanın aparıcı iqtisadi-maliyyə institutlarının, iqtisadi azadlıq 
səviyyəsini tədqiq edən mərkəzlərin diqqətindən kənarda qalmır və 
yüksək qiymətləndirilir. 

Azərbaycan ŞƏT ilə münasibətlərini gücləndirməkdə maraqlıdır

ŞƏT 2001-ci il iyunun 15-də 
Şanxayda 6 ölkənin (Rusiya, Çin, 
Qazaxıstan, Özbəkistan, Tacikistan və 
Qırğızıstan) prezidentlərinin birgə görüşü 
zamanı yaradılmış, daimi əsaslarla 
fəaliyyət göstərən regional beynəlxalq 
birlikdir. Təşkilatın üzvləri Rusiya, 
Qazaxıstan, Qırğızıstan, Çin, Tacikistan, 
Hindistan, Pakistan və Özbəkistandır. 
Əfqanıstan, İran, Monqolustan və 
Belarus müşahidəçi statusuna malikdir. 
Azərbaycan, Türkiyə, Kamboca, Nepal, 
Ermənistan və Şri-Lanka isə “dialoq üzrə 
tərəfdaş”dır. ŞƏT-in məqsədi iştirakçı 
dövlətlər arasında mehriban qonşuluq və 
dostluq, qarşılıqlı etimadın güclənməsi, 
müxtəlif sahələrdə effektiv əməkdaşlığın 
təşviqi, regionda sülhün, sabitliyin və 
təhlükəsizliyin təmin edilməsi üçün birgə 
səylərin dəstəklənməsidir. ŞƏT Üzv 
Dövlətlərinin Başçıları Şurasının 2015-
ci il 10 iyul tarixli iclasında Azərbaycan 
ŞƏT-də dialoq üzrə tərəfdaş statusunun 
verilməsi barədə qərar qəbul edilmişdi. 
İyulun 13-də Nazirlər Kabinetinin 
müşavirəsində Prezident İlham Əliyev 
bu faktı rəsmi şəkildə təsdiqləmişdir. 
Bununla bağlı, sözügedən statusun 
verilməsinə dair Memorandum layihəsi 
Azərbaycana təqdim edilmişdi.

Bundan başqa, 2015-ci il 
sentyabrın 16-da Çinin Sian şəhərində 
ŞƏT xarici ticarət və xarici iqtisadi 
əlaqələr üzrə məsul nazirlərinin 14-
cü toplantısında iqtisadiyyat nazirinin 
müavini iştirak etmişdir. 14 mart 

2016-cı il tarixində Pekin şəhərində 
ölkəmizlə ŞƏT arasında ümumi 
əməkdaşlıq istiqamətlərini nizamlayan 
“Azərbaycan Respublikasına Şanxay 
Əməkdaşlıq Təşkilatının dialoq üzrə 
tərəfdaşı statusunun verilməsi haqqında 
Memorandum” imzalanmışdır. Hazırda 
ŞƏT-in Bank Birliyi ilə əməkdaşlığın 
qurulması üzrə işlər görülməkdədir. 
2005-ci ildə yaradılmış bu strukturun 
əsas məqsədi ŞƏT üzv dövlətləri 
tərəfindən dəstək verilmiş layihələrin 
maliyyələşdirilmə mexanizminin 
təşkil olunmasıdır. Bu məqsədlə ŞƏT 
məkanında aparıcı iqtisadi qurumlar 
ilə əməkdaşlıq, investisiya layihələrin 
maliyyələşdirilməsi, təcrübə mübadiləsi, 
kadr hazırlığı və digər istiqamətlər 
müəyyənləşdirilmişdir. 23 iyun 2021-ci 
il tarixində Tacikistan Respublikasının 
paytaxtı Düşənbə şəhərində keçirilən 
ŞƏT-in İqtisadi Forumunda iqtisadiyyat 
nazirinin müavininin başçılıq etdiyi 
nümayəndə heyəti iştirak etmişdir. Siyasi 
təhlilçilərin sözlərinə görə, Azərbaycanın 
təşkilatdakı hazırki statusu isə ölkəyə 
yalnız regional layihələrdə iştirak etmək 
imkanı verir. 

Ümumiyyətlə, ŞƏT-də 3 səviyyədə 
status var. Bunların birincisi dialoq 
partnyoruluğu, ikincisi müşahidəçi, 
üçüncüsü isə tamhüquqlu üzvlükdür. 
Təşkilatı Türkmənistan istisna olmaqla 
digər Mərkəzi Asiya ölkələri yaratmışdır. 
Sonra isə Rusiya, Hindistan və Pakistan 
təşkilata qoşulmuşdur. Təkcə onu 

demək kifayətdir ki, ŞƏT ölkələrinin 
ümumi əhalisi 3,2 milyard nəfərdir və bu 
da dünya əhalisinin 40 faizi deməkdir. 
böyük beynəlxalq təşkilatlardan biri 
hesab edilən ŞƏT dünya ÜDM-nin 20 
faizindən çoxu məhz burada formalaşır. 
ŞƏT müdafiə paktı olmasa da, hərb 
sahəsində əməkdaşlıq da onun əsas 
istiqamətlərindəndir. Təşkilatın ən 
əhəmiyyətli komponentlərdən biri də 
iqtisadi əməkdaşlıqdır. ŞƏT-in, demək 
olar ki, bütün üzvləri həm də Avrasiya 
İqtisadi Birliyinin üzvüdür. Təşkilata üzv 
ölkələr gömrüksüz, problemsiz bir-birnin 
bazarına öz məhsullarını çıxara bilərlər. 
İndi Azərbaycan ŞƏT-də müşahidəçi 
statusuna malik olmaq istəyir. Təşkilata 
üzv dövlətlər bu məsələni fəal şəkildə 
öyrənirlər. Bunu ötən ay TASS-a 
müsahibəsində təşkilatın baş katibi Çjan 
Minq bildirmişdir. Cənab Minq dəqiq 
vaxt deməsə də, bu məsələyə nikbinliklə 
baxdığını açıqlamışdır. 

Mütəxəssislərin sözlərinə görə, 
ölkəmizin müşahidəçi statusu 
alması Azərbaycana Asiyanın güclü 
dövlətləri ilə daha aktiv iqtisadi 
münasibətlər qurmağa imkan 
verəcək. Təşkilata üzvlük isə həmin 
dövlətlərlə müdafiə sahəsində 
münasibətləri genişləndirməyə 
imkan yaradacaq. Bundan başqa, 
mütəxəssislər vurğulayırlar ki, ŞƏT-
in Azərbaycan–Çin və Azərbaycan 
Pakistan münasibətlərinin daha da 
genişləndirilməsində xüsusi əhəmiyyəti 
var: Təşkilatda 9 ölkə təmsil olunur 
ki, onlardan 3-ü, yəni Rusiya, 
Pakistan və Çin Azərbaycanla xüsusi 
əməkdaşlıq edir, 3 ölkə isə müşahidəçi 
statusundadır. Həmçinin Azərbaycanın 
yüksək səviyyədə münasibətləri olan 
Orta Asiya və Asiya ölkələri də bu 
təşkilatın üzvüdür. Bununla yanaşı, 
ekspertlər düşünürlər ki, Azərbaycanın 
bu təşkilatda üzvlük zamanı mövqeyinin 
möhkəmləndirilməsi ölkəmizin mövcud 
ixrac məhsullarını artıracağı təqdirdə 
yeni bazarlara çıxış imkanı qazanacaq. 
Eyni zamanda, bu, beynəlxalq 
arenada da Azərbaycanın mövqeyinin 
dəstəklənməsində mühüm rol oynaya 
bilər.

Xatırladaq ki, cari ilin fevralında 
Rusiyada səfərdə olan Prezident 
İlham Əliyev TASS agentliyində bu 
ölkənin aparıcı kütləvi informasiya 
vasitələrinin rəhbərləri ilə görüşü zamanı 
Azərbaycanın bu təşkilatdakı mövqeyini 
möhkəmləndirmək niyyətində olduğunu 
demişdi: “Biz müəyyən mənada artıq 
fəaliyyətə başlamışıq. Artıq neçə ildir 
ki, biz dialoq üzrə tərəfdaşıq. Bu, 1-ci 
pillədir. 2-ci pillə müşahidəçilərdir. Bir 
neçə il bundan əvvəl öz statusumuzu 
müşahidəçi statusuna qədər yüksəltmək 
üçün ŞƏT-in katibliyinə rəsmən müraciət 
etmişik”. Bununla belə, dövlət başçımız 
təəssüflə vurğulamışdı ki, rəsmi Bakının 
müraciəti, hələlik həllini tapmamışdır: 
“Təəssüf ki, bu məsələ indiyə qədər həll 
edilməyib. Mənim Rusiya rəhbərliyi ilə, 
Çin rəhbərliyi ilə və ŞƏT-in digər üzvləri 
ilə bu kontekstdə əlaqələrim onu göstərir 
ki, bizim statusumuzu yüksəltməmək 
üçün heç bir səbəb yoxdur. Lakin bizə 
məlum olmayan səbəblərə görə, bu 
məsələ indiyə qədər baş tutmur”. 

ŞƏT dünya iqtisadiyyatında 
getdikcə daha böyük rol oynayır və yeni 
çoxqütblü dünyanın mərkəzlərindən 
birinə çevrilir. Mümkün qlobal iqtisadi 
tənəzzül böyük oyunçuları təkcə 

regiondakı “köhnə” tərəfdaşlarla ticarət 
əlaqələri qurmağa deyil, həm də ondan 
kənarda yeni bazarlar tapmağa məcbur 
edir. Bu mənada, məhz ŞƏT kimi böyük 
təşkilatlar iqtisadi əməkdaşlığı inkişaf 
etdirmək istəyənlər arasında ticarət 
körpüləri yaratmağa imkan verir. Üstəlik, 
təşkilatın üzvlərindən biri olan Çin qədim 
ticarət yolları boyunca Asiyanı Avropa 
və Afrika ilə birləşdirəcək ticarət və 
infrastruktur şəbəkəsinin yaradılması 
məqsədilə “Bir kəmər, bir yol” layihəsini 
fəal şəkildə təbliğ edir. Rəsmi Bakı 
də Çinin bu layihəsinin inkişafında 
maraqlıdır. 

Qeyd edək ki, quruma üzv dövlət 
başçılarının görüşü sentyabrın 15–16-da 
Səmərqənddə keçiriləcək. Gündəliyin 
əsas məsələlərindən biri də ŞƏT-in 
daha da genişləndirilməsidir. Sammitdə 
assosiasiya ilə bir sıra digər beynəlxalq 
və regional təşkilatlar − Ərəb Dövlətləri 
Liqası, UNESCO, Birləşmiş Millətlər 
Təşkilatının Asiya və Sakit Okean üzrə 
İqtisadi və Sosial Komissiyası (ESCAP) 
arasında tərəfdaşlıq əlaqələrinin 
qurulmasına dair memorandumların 
imzalanması da gözlənilir. Analitiklərin 
sözlərinə görə, Azərbaycan gələcəkdə 
təşkilatın tamhüquqlu üzvü ola bilər, 

çünki ŞƏT Avrasiya regionunun 
müxtəlif yerlərində, o cümlədən Cənubi 
Qafqaz ölkələrində əməkdaşlığı 
genişləndirməkdə maraqlıdır. Xüsusilə 
vurğulamaq lazımdır ki, ŞƏT hərbi-
siyasi birlik deyil, o, terrorizm və 
separatizmlə, o cümlədən narkotiklərin 
qanunsuz dövriyyəsi ilə mübarizəyə 
daha çox önəm verir. Bu baxımdan 
Azərbaycan belə neqativ təzahürlərdən 
çox zərər çəkmişdir və bu kontekstdə 
ölkəmiz, sadəcə olaraq, ŞƏT üzvlərinin 
təcrübəsindən bəhrələnə bilər. 
Müşahidəçi statusu alan Azərbaycan 
ŞƏT iclasında da bəzi təkliflərlə çıxış 
edə biləcək. Siyasi müşahidəçilərin 
fikrincə, ŞƏT çoxşaxəli siyasət yürüdən 
ölkələrə iqtisadi əlaqələrin qurulması 
yolu ilə alternativ təklif edir. 

Beləliklə, qarşıdan gələn  
ŞƏT-in Səmərqənd Sammitində ölkələrin 
liderləri son üç ildə ilk dəfə üzbəüz 
formatda bir araya gələcəklər. Bu, 
pandemiya zamanı yığılmış ikitərəfli, 
regional və qlobal məsələlərin müzakirəsi 
üçün unikal və səmərəli fürsət olacaq. 
Dünya siyasətində və iqtisadiyyatında 
baş verən ciddi dəyişikliklər şəraitində 
Səmərqənd Sammitinin dəyəri daha da 
artır. Qeyd olunur ki, orada təşkilatın 
gələcək inkişafının vektorlarını müəyyən 
edəcək əsas qərarlar və razılaşmalar 
qəbul edilməlidir. Mütəxəssislər əmindirlər 
ki, ŞƏT ciddi transformasiya mərhələsinə 
qədəm qoyur və bu proses həm onun 
üzvlüyünün genişlənməsi, həm də 
təşkilatın daxilində və ətrafında dəyişən 
reallıqlarla bağlıdır. Sammit çərçivəsində 
bir sıra mühüm qərarların imzalanması 
planlaşdırılır. Artıq əməkdaşlığın yeni 
səviyyəyə çıxarılması ilə  
ŞƏT-in çoxşaxəli qarşılıqlı fəaliyyətinin 
gücləndirilməsinə yönəlmiş 30 
razılaşdırılmış sənəd hazırlanmışdır. 
Eyni zamanda, təşkilatçıların sözlərinə 
görə, bu siyahı daha da genişləndiriləcək. 
Azərbaycanın da ŞƏT-də statusunun 
yüksəlməsi milli maraqların daha bir 
nüfuzlu platformada təmin edilməsinə 
şərait yaradacaq.

Səbuhi MƏMMƏDOV, “Xalq qəzeti”

Azərbaycanın xarici siyasətinin əsas prinsipi çoxvektorlu yanaş-
ma və müxtəlif güc mərkəzlərinin maraqları arasında balans ya-
ratmaqdan ibarətdir. Bunu həm Rusiya, Aİ, ABŞ, Türkiyə və digər 
dövlətlərlə geniş ikitərəfli münasibətlərdə, həm də Azərbaycanın 

regional beynəlxalq təşkilatlara üzvlüyündə görmək olar. Ölkəmiz Avro-
pa Yenidənqurma və İnkişaf Bankı, Asiya İnkişaf Bankı, Asiya İnfrastruk-
tur İnvestisiya Bankı, İslam İnkişaf Bankı, İqtisadi Əməkdaşlıq Təşkilatları, 
Qara Dəniz İqtisadi Əməkdaşlıq Təşkilatı, İslam Əməkdaşlıq Təşkilatı,Türk 
Şurası, Qoşulmama Hərəkatının və bu kimi beynəlxalq təşkilatların fəal 
üzvüdür. Azərbaycan eləcə də Şanxay Əməkdaşlıq Təşkilatı (ŞƏT) ilə də 
münasibətlərini inkişaf etdirir və sentyabrın 15-də Özbəkistanın Səmərqənd 
şəhərində keçiriləcək növbəti sammitdə ölkəmizin də iştirakı əlaqələrimizdə 
müşahidə olunan müsbət tendensiyanın güclənəcəyindən xəbər verir.

